Konger av Oslo

”Kva skjer no då?” Ja, kva skjer eigentleg på skulen når ein er mellom 12 og 13 år, energien boblar, og ein går frå å vera på høgda av barndomen til å bli ungdom og klar for vaksenlivet?  Og korleis er det å vera barn i 2010, når verdskatastrofane kjem rett inn i stova, framtida til jorda synest uviss, og dei vaksne er opptekne av å tene pengar?
I denne dokumentarfilmen følgjer me det sosiale livet i ein 7. klasse i eitt år. Me er saman med dei i skulegarden og i klassa, på skidagen og på 17.mai, og somme følgjer me heilt heim når skuledagen er slutt.  Me blir nærmare kjende med mellom andre Haadi, som kunne tenkje seg å bli skodespelar eller politimann, Ayan som drøymer om å bli modell, og Elias som er på høgaste plan i World of Warcraft-spelet. 

Me følgjer dei med kamera i eitt år og oppdagar at det også finst ein annan røyndom enn den som handlar om elevar som ikkje vil lære noko, eller lærarar som står hjelpelause i møtet med det veksande mangfaldet.  Ein røyndom der barna har masse å gi,  dersom ein møter dei der dei er.  Og at det framleis finst lærarar som kjempar for å få alle med, om det så er å leite fram ski i kjellaren, eller å få dei tøffaste gutane til å danse ”Mamma Mia” på skuleavslutninga.
Dette er ein dokumentarfilm der kamera prøver å fange små drama, om korleis barna testar kvarandre ut, kampen for å få ein ny venn, og ikkje minst, kampen om å få vera ein del av fellesskapet.  For det er på skulen dei store slaga står. 

